
Efni: Erindi vegna mögulegrar uppsetningar auglýsingaskiltis í Hafnarfirði 

Vissa ráðgjöf ehf. tekur við sem nýr rekstraraðili Fjarðarfrétta, bæjarblaðs Hafnfirðinga, nú um miðjan 

desember nk. Fyrir hönd félagsins er óskað eftir afstöðu Hafnarfjarðarbæjar til hugmyndar um 

uppsetningu auglýsingaskiltis í bæjarfélaginu og samtali um mögulegar staðsetningar og útfærslu 

verkefnisins. 

Fjarðarfréttir hafa um árabil gegnt mikilvægu hlutverki sem staðbundinn fjölmiðill Hafnfirðinga og 

fjallað um fólkið, fyrirtækin og lífið í Hafnarfirði. Markmiðið er að byggja áfram á þeim trausta 

grunni sem fyrir er og efla miðilinn enn frekar, bæði prentblaðið, vefmiðilinn og samfélagsmiðla. 

Til þess að tryggja öflugan og sjálfbæran bæjarmiðil til framtíðar er mikilvægt að fjölga þeim vörum og 

þjónustu sem Fjarðarfréttir geta boðið fyrirtækjum og öðrum samstarfsaðilum. Í því samhengi vil ég 

kanna möguleika á að setja upp auglýsingaskilti á hentugum og sýnilegum stað í Hafnarfirði. 

Slíkt skilti yrði hluti af heildstæðu vöruframboði Fjarðarfrétta þar sem fyrirtækjum væri boðið upp á 

sýnileika í prentblaðinu, á fjardarfrettir.is, samfélagsmiðlum og á auglýsingaskilti. Með því væri hægt 

að bjóða fyrirtækjum í Hafnarfirði fjölbreyttari og öflugri leiðir til að ná til bæjarbúa og annarra sem 

eiga leið um bæinn, um leið og tekjugrunnur staðbundins fjölmiðils yrði styrktur. 

Markmiðið með verkefninu er því ekki eingöngu að koma upp auglýsingaskilti, heldur að skapa 

Fjarðarfréttum frekari tekjumöguleika sem styðja við áframhaldandi öfluga fjölmiðlun í Hafnarfirði. 

Traustur rekstrargrundvöllur er forsenda þess að hægt sé að halda úti reglulegri frétta- og 

samfélagsmiðlun, segja frá því sem er að gerast í bænum og veita þeim sem nýta sér þjónustu miðilsins 

áframhaldandi sýnileika. 

Vanda þarf vel til verka og taka tillit til skipulags, umferðaröryggis, ásýndar og nærumhverfis. 

Mikilvægt er að verkefnið verði unnið í góðu samráði við Hafnarfjarðarbæ og aðra viðeigandi aðila frá 

upphafi. 

Á þessu stigi er óskað eftir afstöðu Hafnarfjarðarbæjar til málsins, ásamt fundi með viðeigandi 

fulltrúum bæjarins til að ræða mögulegar staðsetningar og útfærslur.  

Fjarðarfréttir eiga að vera öflugur vettvangur fyrir fréttir, umræðu, mannlíf og atvinnulíf í Hafnarfirði. 

Öflugur staðbundinn fjölmiðill sem hefur burði til að fylgjast með og segja frá því sem gerist í 

nærsamfélaginu er óumdeilt mikilvægur hluti af lifandi bæjarsamfélagi. 

 

Bestu óskir, 

 

Ágúst Bjarni Garðarsson 

Eigandi Vissu ráðgjafar ehf., nýs rekstraraðila Fjarðarfrétta 

 


